
 

 

Dearvvaš njálbmi, dearvvaš bánit! 
 

Njálmmi dearvvašvuohta lea oassi oppalašdearvvašvuođas ja váikkuha maiddái 
eallinkvalitehtii. Čuovvovaš rávvagiiguin sáhtát ovddidit iežat njálmmi buresveadjima: 
 

Bániid buhtisteapmi 

Bániid geallat guktii beaivái fluorabátnegeallasiin. Bátnegaskkat buhtistuvvojit 
bátneárppuin dahje bátnegaskagusttain. Go elbátnegustta geavaha riekta, dalle dat lea 
beaktileamos bátnegusta. Lea dehálaš, ahte manuálabátnegusta lea dimis ja doarvái 
unni. Bániid geallat nie, ahte baktearageardi dahje pláhkka luovvana eret. Geala 
earenomážit bátneoažžeravddaid. Fluorabátnegealas nanne báni gearradasa ja divvu 
vahágiid, mat leat jo šaddan. Buriin iešdivššuin smávva ráigeálggut sáhttet bisánit. 
Bátnedivššu ámmátbargit addet dárbbu mielde rávvagiid liigefluora geavaheapmái. 

Buhtes bánit ja dearvvaš njálbmi 

Dearvvaš bátneoažži lea čuvgesruoksat ja čavgadit bániid birra iige vardde. Vejolaš vardin 
bániid geallama ja bátnegaskkaid buhtisteami oktavuođas lea mearka 
bátneoažževuolššis. Bátneoažževuolši buorrána fuolalaš iešdivššuin. Dávjá 
bátneoažževuolšái laktása dat, ahte maiddái bátnedurdda lea šaddan. Bátnedurdda lea 
garran pláhkka, mii ii vuolgge šat eret vaikko geallá bániid. Bániid gierragii ja 
bátneoažžegaskkaide cieggan pláhkka ja bátnedurdda dagahit bátneoažževuolšši, mii 
guhká bisttedettiin jávkada bániid giddengođđosiid (parodontihtta) ja divššokeahttá 
geavvá nu, ahte loahpas bánit luovvanit. Njálbmehygienista dahje bátnedoavttir buhtista 
njálmmi ja bániid, ja dahká olbmui bátnedikšunplána ja ávžžuha čuovvovaš 
bátnedikšunáiggi. 

Boradeapmi viđa-guđa háve beaivvis 

Čáhci lea buoremus jugus goikui. Garvve snoahpamis duon dán borademiid gaskkas ja 
bora doarvái olu dalle go leat jeavddalaš boradanáiggit. Dánu geahpedat dušši 
suvrrafalledemiid meari. Measta buot biepmut ja juhkosat dagahit ovttas njálmmi 
baktearaiguin bániide suvrrafalleheami, man áigge bániid gierragat borraluvvagohtet. 
Bániid dárbbašit 3–4 diimmu vuoiŋŋastit borademiid gaskkas. 

Lea buorre dáhpi geavahit dievasksylitola beaivválaččat. 

Ksylitola dikšu bániid. Dievasksylitola bisseha suvrrafalleheami, beavttálmahttá čolgga 
vuohčuma ja hehtte kariesbaktearaid lassáneami. Ksylitolas oažžu buoremus ávkki 
dainna ládje, ahte dat geavahuvvo vihtta minuhta 3–5 háve beaivvis dakkaviđe maŋŋel 
borademiid. 

Eallin lea buoremus gárrenmirkkuid haga 

Gárrenmirkkut heajudit bátneoččiid varrajođu ja hehttejit dánu bátneoažžedávddaid 
buorráneami. Borgguheaddji bátneoaččit eai vealttakeahttá vardde seamma olu, vaikko 
dain livččii bátneoažževuolši, mii lea juo guhkás ovdánan. 

 


